Алхас ЧХАМАЛИА

ИВАН ЛАКРБА – АРҾИАҨЫ, АИБАШЬҨЫ 

Иван Лакрба дреиуоуп аҧсуа жәлар рмузыктә ҟазара ауасхыр азышьҭазҵаз раҧхьаӡатәи аҧсуа композиторцәа. Илагала акыр ирацәоуп жәлар рашәақәа ранҵареи аус рыдулареи рганахьала. Иара ибзоураны еиқәхеит, ҳара ҳҟынӡагьы иааӡеит хыҧхьаӡара рацәала аҧсуа жәлар рашәақәа. 

Иван Алеқсандр-иҧа Лакрба диит 1898 шықәсазы Мархьаул ақыҭан. Далгеит Аҟәатәи ашьхаруаа рышкол. Даныхәыҷӡаз инаркны иабду (иан лганахьала) Белал Ешба иҩнаҭаҿы драаӡон (изҳауан). Уахь лассы-лассы имҩахыҵлон аҧсуа жәлар раҳәаҳәаҩцәа – аҧхьарцарҳәаҩцәа, ачамгәырарҳәаҩцәа. Урҭ  рхыҧхьаӡараҿы иҟан Ачба Жана, Ҧлиа Чагә, Кьагәа-иҧа Осман, Наҟәаҧиа Смел, Кәарҷиа Сеидыҟ, Данаҟаии Сабаҟаии Аҩӡаа, Аргәын Сиҭ, Базба Хәсин, Шьмафи Зақьиареи Аӡынаа, Џьынџьал Кьасыгә, Кәаҕәаниа Абас, Маан Кәаҵиа, Ешба Шьаҳан уҳәа убас егьырҭгьы. Жәашықәса анихыҵуаз уи иҵахьан аҧсуа жәлар рашәақәа, иаҳҳәап, Нарҭаа рашәа, Ҧшькьаҿ-иҧа Манча иашәа, Наҧҳа Кьагәа иашәа, Данаҟаи Аџыр-иҧа иашәа, Салуман Бҕажәба иашәа, Ҳаџьараҭ Кьахьба иашәа, «Ахәрашәа», «Гәдиса», «Озбақь», амҳаџьыраа ирызку ашәа, абзазаратә ашәақәеи алаф ашәақәеи. Дшыхәыҷӡаз ишьҭикааит ашәақәа рҳәареиҧш, жәлар ринструментқәа рыла ахәмаррагьы, еиҳарак ачамгәыр. Уи зҿиҵааз иан Мина Белал-иҧҳа Ешбеи, Зақьиареи Аӡынбеи, Зосҳан Лакрбеи роуп.
Жәлар рашәақәа рахь агәыбылреи аҧхьаҟа дкомпозиторханы иҟалареи рҿы Иван Лакрба иахь анырра ҟазҵаз дыруаӡәкуп Ӡыкә Лолуа. Уи ихаҭа ахор еиҿкааны иман, Иван дицырхырааны аҧсуа ашәақәа иҵон, нас ахор аҟны идирҳәон. 
1914-1915 шықәсақәа рзы Иван Лакрба иӡбоит аҧсуа жәлар ретнографиатә хор еиҿикаарц. Ус иагьыҟаиҵоит. Уаҟа ашәа рҳәон абас еиҧш иҟаз жәлар рашәаҳәаҩцәа, иаҳҳәап, Сабаҟеи Аҩӡба, Гьаргь Черқьезиа, Бадраҟ Аҩӡба, Смел Наҟәаҧиа, Данаҟаи Аҩӡба, Михаил Черқьезиа, Дыгә Аҩӡба, Павел Козмаа, Ҳаиҭбеи Маршьан, Никәалеи Пиотри Марганиаа.
Иван Лакрба еиҿикааз аколлектив раҧхьаӡакәны аконцерттә программа мҩаҧыргеит 1915 шықәсазы. Уи еизнагаз аҧарагьы шьҭын Актәи адунеизегьтәи аибашьрахь ицаз аҧсуаа рзы аышәҵатәы-аҟәынҵатәы аахәаразы.

Дук хара имгакәа Иван Лакрба ихаҭагьы хатәгәаҧхарала аибашьра дцоит, австро-германиатәи афронт ахь. Уантәи дхынҳәуеит аҳәынҭқар иҳамҭақәа иманы. Игәгьы иҭеикуеит ахор аиҭашьақәыргылара, аха аменшевиктә мчра иҟаз азини алшареи инамҭеит.

Араҟа ҳара ҳҽалаагалом Актәи адунеизегьтәи аибашьра аналагаз, ишалагаз, изыхҟьаз-изынҧаз, шаҟаҩы аҧсуаа алахәыз уҳәа. Уи зегьы еицырдыруа ҭоурыхуп. Аҧсуа сотниа иазкны алитератураҿы ирыҩхьеит ирҳәахьеит. Урҭ рахьтә иаарылукаартә иҟоуп Е.К.Габелиа ишәҟәы «Аҧсуа ҽыуаа» (урыс бызшәала).

Ахыҵхырҭақәа изларҳәо ала, Актәи адунеизегьтәи аибашьраан Кавказтәи аҽыуаа рдивизиаҿы еибашьуан 500-ҩык рҟынӡа аҧсуаа, аиҳарак уи Ачеркес полк 4-тәи асотниа акәын – Аҧсуа сотниа. Аха аҧсуа еибашьцәа ыҟан иара убас Аингуш, Аҟабарда, Аҭаҭар полкқәа рҟынгьы.

Ҳастатиа хықәкыла изызку Актәи адунеизегьтәи аибашьра иалахәыз акультура аусзуҩы, арҿиаҩы Иван Лакрба иоуп.

Иван Лакрба игәалашәарақәа руак аҟны излеиҩуаз ала, хатәгәаҧхарала аибашьра ицаз, Аҧсуа сотниа иалаз рахьтә имаҷҩымызт ашәаҳәара аганахьала аҟыбаҩ ду злаз ауаа. Урҭ иреиуан: Магьба Уасил, Лакоба Уасил, аишьцәа Семиони Ианкәеи Арнауҭаа, аишьцәа Самсони Дмитрии Туманова, Гагәылиа Володиа, Чыкәбар Виктор, Кәаҕәаниа Ҟача, Ҳагба Ҭыҷыр. Иҟан иара убасгьы акәашара иазҟазаз. Урҭ иреиуан: Разанбеии Ҟанчобеии Инал-иҧацәа, Џьапуа Мыкь, Ашәба Мыҷ уҳәа убас егьырҭгьы. 

Аҧсуа сотниа напхгара аиҭон акорнет Константин Лакрба (Лакербаи). Уи дреиуоуп афицарцәа рахьтә, раҧхьаӡа Георги иҳамҭа зҽаҧсазтәыз аибашьцәа. Командаҟаҵаҩык, ҧхьагылаҩык иаҳасабала даара хара иҧшуаз дреиуан, насгьы алеишәа ҷыда ааирҧшуан. Инапаҵаҟа еибашьуаз ауаагьы иажәа иазхәыцуан. Иара дҭахоит 1916 шықәсазы.  
Аибашьра ацәаҳәаҿгьы Иван Лакрба еснагь ашәа ицын. Аҧсуа сотниа акомандаҟаҵаҩ Константин Лакрба (Лакербаи) жәлар рашәақәа ҳаҭыр дула ирзыҟаз иакәны дахьыҟаз аҟнытә аибашьцәа рыҩнуҵҟа ансамбль бзиак еиҧш ашәаҳәацәа ргәыҧ еиҿкааны ирыман. Аибашьра маҷк ианааихсыҕьлоз, мамзаргьы рыҧсы аныршьоз ашәа рҳәон. Иҟан аибашьра ацәаҳәаҿы аибашьцәа ргәы шьҭырхырц азы концерт ҳасабла ианымҩаҧыргозгьы. Урҭ ирзыӡырҩырц инеиуан Кавказтәи адивизиа иаҵанакуаз егьырҭ аполкқәа рҟынтәи афицарцәагьы. Агәыҧ аҟны еиҳарак лассы-лассы ирҳәалоз ашәақәа иреиуан «Аҧсуа ҽыбҕаҟазацәа рашәа», «Хатәгәаҧхарала аибашьра ицаз аҧсуаа рашәа», аҽыбҕаҟаза Чанҭа Магьба изкны иаҧҵаз ашәа «Чанҭри Гәагәа». Урҭ раҧҵара, жәаҳәарада Иван Лакрба иоуп изыбзоуроу. 
Иазгәаҭатәуп, Аҧсуа сотниа напхгара азызуаз акорнет Константин Лакрба (Лакербаи) данҭаха ашьҭахь афрон аҟны ашәаҳәара шаанкылахаз, – зегьы хьаа дуны ирзыҟалеит реиҳабы ицәыӡра. Аха маҷк аамҭа анҵы, Иван Лакрба аполк аиҳабыра иҧхьаны днаргоит, иагьидырҵоит ҿыц ашәаҳәаратә гәыҧ еиҭадырҿиарц. Адҵа – дҵан. Ус иагьыҟарҵоит. 
Абасала, аҧсуа еибашьцәа еснагь ирыцын ашәа. Уи ргәы архаҵон, ҧхьаҟацаразы ирыҧхьон. Убарҭқәа рҿы ибзоураз рацәан зыӡбахә ҳамоу Иван Лакрба.  
Октиабртәи ареволиуциа аламҭалаз, аурысқәа аибашьра ианаҟәыҵ ашьҭахь, егьырҭ зегьы реиҧш, Иван Лакрбагьы иҧсадгьыл ахь дхынҳәуеит. Иааирҧшыз агәымшәаразы ианашьан Георги иџьар.
1919 шықәсазы Ӡыкә Лолуа ибзоураны еибадыруеит ақырҭуа классикатә музыка ашьаҭаркҩы Захари Палиашвилии Иван Лакрбеи. Уи аибадырра ашьҭахь Иван Лакрба еиҳагьы ҽышәала иҽазикуеит аҧсуа жәлар рашәақәа реизгареи, ранҵареи, аус рыдулареи. Аҧсуа қыҭақәа дрылаланы еизигон жәлар рашәақәа.
Аҧсны асовет мчра анышьақәгыла ашьҭахь аҧсуа жәлар рмилаҭ доуҳатә культура ашьҭыхразы аусқәа реиҿкаара напаркын, амузыкатә ҟазарагьы уахь иналаҵаны. Убарҭ ирыбзоураны, 1921 шықәсазы Иван Кортуа Аҟәа ахор еиҿикаауеит. Уи шьақәгылан еиҳарак Аҟәатәи арҵаҩратә ҵараиурҭа иҭаз астудентцәа рыла. Убри аҟнытә, ахор анарха амоуит. Аҵара иҭаз рҵара аныхдыркәша анахь-арахь еимпит, 1928 шықәсазы ахоргьы аусура аанкылахеит.
Иван Лакрба ибзоуроу рацәоуп, иҳаҩсыз ашәышықәса 30-тәи ашықәсқәа рзы Н.А.Лакоба иаҧшьгарала Аҧснытәи Совнарком аҟны, Платон Ҧанцулаиа инапхгарала, аҧсуа жәлар рашәаҳәареи рыкәашареи рансамбль аиҿкараҿгьы. Ари ансамбль даара ақәҿиарақәа аман. Аха 1937 шықәсазы ддырӡуеит уи анапхгаҩы Платон Ҧанцулаиа. 

Зыӡбахә ҳамоу аколлектив шьаҭас иҟаҵаны ашьҭахь еиҿкаан Аҳәынҭқарратә ашәаҳәареи акәашареи рансамбль. Еиуеиҧшымыз аамҭақәа рзы уи напхгара арҭон М.Челиӡе, К.Гьегьечкори, иара Иван Лакрба ихаҭа, уи инаҩс – Р.Гәымба, Х.Ахба, иахьа – Аҧсны жәлар рартист У.Царгәыш.

1936 шықәсазы Н.А.Лакоба ибзоурала Иван Лакрба Аҧснытәи Совнарком аҟны жәлар рырҿиара акабинет еиҳабыс дҟаҵан. Шықәсык ашьҭахь уи жәлар рырҿиара ҩнны иҟалоит. Аштат иахыҧхьаӡалахоит атеатртә ҟазаразы аметодист –  С.Мульман, ахореографиазы – Ф.Ачба, асахьаҭыхратә ҟазаразы – И.Цомаиа. Арҭ аметодистцәа зегьы араионқәеи ақыҭақәеи рахь ирышьҭуан, аҭыҧан ацхыраара аҟаҵаразы. 

Жәлар рырҿиара Аҩны аҟны иусураан аҽарҭбааит жәлар рашәақәа ранҵаразы Иван Лакрба иусура. Аус рыдиулон аҧсуа жәлар рашәақәа реиҧш, аҧсуа поетцәа ражәақәа рыла иаҧҵаз ашәақәагьы. Аус здиулаз зынӡа 70 ашәа инареиҳауп. Убарҭқәа раан Иван Лакрба хықәкы хадас имаз аҧсуа жәлар рашәақәа жәытәла ишыҟаз еиҧш, мыцхәы имыҧсахкәа азнагара акәын.

1955 шықәса инаркны 1959 шықәсанӡа Иван Лакрба аус иуан Аҧснытәи аҳәынҭқарратә филармониа асахьаркыратә напхгаҩыс. Аха иара дахьыҟазаалакгьы ицын ашәа. Ашәа – иҧсҭазааран.

Иван Лакрба игәалашәарақәа рҿы иҩуан: «Аҟазараҿы сара сымҩа мариамызт, иҟәаҧа-ҿаҧаран. Аха уахь сцон сара ашәа сгәаҵа иҭыҩуа, саныхәыҷыз сабду иҩнаҿы сызҿыхәаз жәлар рырҿиара аӡыхь схамыршҭкәа… Иҟамызт аамҭак ажәытәӡатәи аҧсуа ашәақәа, раҧхьаӡа абыргцәа рҿы исаҳахьаз, сгәаҵаҿы рыбжьы анымгоз». 

Ииашаҵәҟьаны, Иван Кортуа иҧсҭазаара зегьы азкын аҧсуа жәлар рашәақәа рырҿиара. 

Иахьагьы икаҩуеит Иван Лакрба ианиҵаз, аус здиулаз жәлар рашәақәа, урҭ ажәлар ыҟанаҵы ҧса-ӡра рықәлом бзанҵы. Избан акәзар урҭ ажәлар рыҧсы иахылҵит, урҭ – ажәлар ргәырҕьареи, ргәаҟреи, рхьааи, ргәыҕреи роуп. 
Аҟыбаҩ ҷыда злаз, акомпозитор-мелодист, Қырҭтәылатәи ССР-и Аҧснытәи АССР-и рҟны зҽаҧсазтәыз аҟазара аусзуҩы Иван Алеқсандр-иҧа Лакрба алагала ду ҟаиҵеит аҧсуа советтә музыкатә культура арҿиараҿгьы. Ажәлар рмузыкатә ҧсҭазаараҿы еснагь иаанхоит уи иаҧиҵаз ашәақәа «Ҳаҧсадгьыл азы», «Аҭынчразы», агарашәа «Шьышь-нани», «Афырхаҵа Владимир Ҳаразиа изы», «Анҭица» уҳәа убас егьырҭгьы. Урҭ иргәылыжжуеит аҧсуа ашәатә рҿиара иамоу амилаҭтә ҷыдарақәа.

Иван Лакрба еилеигӡон арҿиаратәи ауаажәларратәи усура, еснагь инапы рылакын асахьаркыратә ахаҧшьгаратә рҿиара азҵаатәқәа, иҧышәеи идырреи гәыҭбаала аҿар ирымеидон. 

